
  安  慰          林素華
世間人，無論是囝仔、大人，置人生的過程中，一定攏會抵著無順是、抑是傷心的事誌。假使是囝仔人，因為較毋捌世事，道較好處理。用拐的、用騙的，只要講了伊有合意，真緊道無事誌啊！若是大人，因為識的、看的、聽的攏加真濟。所以，若欲講到予伊真正想會開，著愛看功夫囉！

    通常，若是抵著即款事誌，我攏是扮演著「安慰者」即个角色。主要是因為我家己本身，道是一个對著任何事誌，攏未去想傷濟、未過頭操煩的人，處理事誌嘛較理智，抵著事誌大部分攏家己道會使解決。

    當身邊的親人、朋友抵著難題、抑是傷心的事誌，需要我的時陣，上起頭，我一定會真用心，聽伊將心內的話先講出來，然後則對伊所講的內容，尋出問題、提出來討論，而且復愛看伊的反應，毋通講講咧，干那家己聽有，別人煞攏無接收著。

    基本上，需要安慰的人，攏是心內有一个結無法度解開，所以欲安慰人，一定愛和彼个人講話會投機、予伊聽會入耳，而且無需要講啥物大道理，只要會當掠著伊的心理，道會使慢慢替伊將問題解決。

    做著一个安慰者，上要緊的一定愛有耐心聽人講話。按呢被安慰的人，心內的鬱悶、疑問、怨氣，才會當有消解的機會，然後問題道會當解決、得著幫助。
